
MINUTI

Il-Minuti tal-Laqgħat Nru 10 u Nru 11 li saru fis-27 ta’ April u fid-9 ta’ Mejju 2023 rispettivament ġew konfermati.

PREŻENTAZZJONI MILL-MINISTRU GĦALL-AFFARIJIET BARRANIN U EWROPEJ U L-KUMMERĊ IAN BORG DWAR IT-TIĠDID TAL-PARTNERSHIP FOR PEACE PROGRAMME

[bookmark: _Hlk139362641]IĊ-CHAIRPERSON (Onor. Glenn Bedingfield): It-tieni item fuq l-aġenda tagħna hija l-preżentazzjoni mill-Ministru għall-Affarijiet Barranin u Ewropej u l-Kummerċ Ian Borg dwar it-Tiġdid tal-Partnership for Peace Programme. Il-Ministru Ian Borg.

ONOR. IAN BORG (Ministru għall-Affarijiet Barranin u Ewropej u l-Kummerċ): Sur President, il-pajjiż għandu ftehim man-NATO li jaqa’ taħt il-framework tal-PFP. Hemm numru ta’ prinċipji fundamentali li abbażi tagħhom kien ġie mfassal dak il-ftehim, u issa dak l-istess ftehim wasal biex jintemm. Fil-fatt għandna ftehim sa dan ix-xahar, li jeħtieġ li jkun ri-negozjat sal-aħħar ta’ Settembru 2023. Min-naħa tiegħi qiegħed inressaq għall-attenzjoni ta’ dan il-Kumitat l-interess u l-ħsieb tal-Gvern li jerġa’ jġedded dan il-ftehim. 

Inbidlu ftit l-istrutturi u t-terminoloġiji li tuża l-entità. Il-PFP kien detailed ġo dak li kien jissejjaħ Individual Partnership and Cooperation Programme (IPCP), li minnu nnifsu mbagħad jieħu l-konsiderazzjonijiet ta’ kull pajjiż skont l-ispeċifikazzjonijiet tiegħu, u allura jitfassal il-programm. L-IPCP illum tbiddel taħt in-nomenklatura ta’ Individual Tailored Partnership Programme (ITPP). Għaldaqstant qegħdin nirrakkomandaw li nerġgħu nġeddu dan il-ftehim. Il-ftehim jirrispetta fl-intier tiegħu l-limitazzjonijiet li għandu l-pajjiż f’dan ir-rigward, fis-sens tal-klawsoli tan-newtralità fil-Kostituzzjoni. Għaldaqstant, hekk kif spjegajt fil-memorandum li għaddejt lilek Sur President, kif ukoll lix-Shadow Minister l-Onor. Beppe Fenech Adami, dan huwa l-parir tal-Avukat tal-Istat. 

F’paġna 4 tistgħu taraw il-ħsieb tal-Avukat tal-Istat. Apparti minn hekk, qabel sar dan intalbu mistoqsijiet u risposti lit-tim legali tan-NATO. Ovvjament bħala Ministeru kkonsultajna dawk il-ministeri u entitajiet li għandhom interess f’dan il-programm. Fil-fatt il-preżentazzjoni oriġinarjament kellha ssir minni u mill-Ministru Byron Camilleri, li jinsab imsiefer flimkien mal-President tar-Repubblika, u għaldaqstant illum qiegħed hawnhekk jien. Mal-Ministeru tal-Intern iddiskutejna x’inhuma l-areas ta’ koperazzjoni li Malta tista’ tibbenefika minnhom. 

L-ITPP għandu għaxar areas li l-alleati membri jikkunsidraw li jikkoperaw fuqhom mal-partners. Dawn huma arms control, disarmament and non-proliferation, climate change and security action plan, counter terrorism, cyber defence, disinformation or misinformation, EDTs and innovation, energy security, maritime security and resilience, women, peace and security. Anke hemmhekk wieħed jinnota li dawk l-areas ta’ koperazzjoni ma jkunux overlapping mal-istess prijoritajiet li għandna l-Unjoni Ewropea. Irrid infakkar li aħna għandna dawn l-areas ta’ koperazzjoni diġà bħala membri sħaħ tal-Unjoni Ewropea. 

Hemm ukoll il-planning and review process, li huwa qafas fi ħdan il-PFP Framework fi ħdan l-ITPP, fejn bħal Malta għandek l-Irlanda, l-Awstrija u l-Iżvizzera li huma wkoll pajjiżi newtrali li jużaw dawn l-għodod tal-Partnership u mekkaniżmi oħra sabiex jiddeċiedu huma f’liema areas ta’ koperazzjoni jridu jikkooperaw mal-alleati. Għandek numru ta’ policies, programmi u pjanijiet ta’ azzjoni li wieħed jista’ jsegwi. L-għażla hija totalment f’idejn il-pajjiż partner li jagħżel l-objettivi li jkun irid jikkoopera fihom. Biex wieħed jagħti ftit eżempji tanġibbli l-ewwel nett irrid ngħid li l-focus huwa l-interoperabilità tas-sistemi u l-komunikazzjoni rispettiva bejn l-entitajiet tal-partner u tal-kumplament tal-alleati f’oqsma li mhumiex militari. Hawnhekk qed nitkellmu fuq cyber defence, air surveillance capabilities, assistenza relatata ma’ procurement, sharing of experience u best practices fil-qasam tal-protezzjoni ċivili kif ukoll il-mod ta’ kif wieħed jista’ jtejjeb il-kapaċità tal-Protezzjoni Ċivili Maltija f’każ ta’ diżastri naturali. 

Għaldaqstant, abbażi ta’ dawn, intalbu l-pariri legali li semmejt aktar qabel. Apparti din, għaddejtilkom ukoll il-preżentazzjoni li għaddiet mis-Segretarjat tal-istess NATO. Diġà għaddejt kopja tagħha lilek Sur President u lill-Onor. Beppe Fenech Adami, imma nista’ ngħaddi kopja tagħha lill-Membri l-oħra tal-Kumitat. Ovvjament kemm-il darba jkun hawn qbil jibda d-drafting bejn il-pajjiż u s-Segretarjat. Jekk wieħed ikun jixtieq li nerġgħu niġu hawnhekk qabel niffirmaw nistgħu nagħmlu hekk ukoll. Miegħi hawn ir-rappreżentant permanenti ta’ Malta għan-NATO u allura jekk għandkom xi mistoqsijiet tekniċi jkun jista’ jweġibkom huwa stess, bil-permess tal-Membri tal-Kumitat.

IĊ-CHAIRPERSON: Grazzi. Rimarki? l-Onor. Beppe Fenech Adami.  

ONOR. BEPPE FENECH ADAMI: Ministru, grazzi tal-preżentazzjoni tiegħek. Naħseb li jkun tajjeb li mmorru daqsxejn lura fl-istorja, for the record, ħalli naraw kif żviluppat din ir-relazzjoni ta’ Malta fil-programm tal-Partnership for Peace. Tajjeb li nfakkru li kien lura fl-1995, dak iż-żmien Gvern immexxi mill-Partit Nazzjonalista, li kien talab li Malta tifforma parti minn dan il-programm. Niftakru wkoll li kien proprju fl-1996, wara kampanja qalila mmexxija minn esponenti li għadhom fil-Gvern sal-lum, dak iż-żmien Gvern Laburista, għal sentejn sħaħ, kien għamel kampanja - b’mod qalil ħafna - u ħa l-pożizzjoni li Malta m’għandhiex tagħmel parti minn dan il-programm tan-NATO għax dan il-pass kien imur kontra dak li – kif qalu huma - tipprovdi l-Kostituzzjoni, u li għada qed tipprovdi l-Kostituzzjoni sal-lum, u ċjoè l-klawsola tagħna tan-newtralità. 

Imbagħad sussegwentement kienet ġiet riattivata l-istess applikazzjoni fl-2008, u l-istess kien qam pudiferju sħiħ min-naħa tal-Gvern preżenti, li llum qed jippilota dan il-pass biex nerġgħu nġeddu dan il-programm. Dakinhar kienet saret ukoll kampanja, bi protesti fit-toroq, u body bags ta’ nies mejtin, u ma nafx kemm il-traġedja kellha tiġri jekk kemm-il darba Malta ssir membru ta’ dan il-programm! Allura l-ewwel osservazzjoni tiegħi hi li aħna żgur mhux se nkunu kontra dan il-pass li qed jagħmel il-Gvern illum, li fuq livell politiku qiegħed jagħmel dak li aħna ilna nsostnu għal ħafna u ħafna snin. Quddiemna llum għandna parir mill-Avukat tal-Istat u parir mill-konsulenti tal-istess Ministru. Għandna wkoll il-pariri tal-Uffiċċju Legali tan-NATO, fejn bl-iktar mod espliċitu qed jikkonferma dak li ilna ngħidu aħna għal ħafna u ħafna snin, u ċjoè li l-parteċipazzjoni tagħna f’dan il-programm bl-ebda mod mhu qed jinfrinġi fuq il-klawsola li għandna fil-Kostituzzjoni tagħna u li għandha x’taqsam man-newtralità. 

L-ewwel osservazzjoni li qed nagħmel hu li ma nbidel xejn f’dawk li għandhom x’jaqsmu l-prinċipji li jiggwidaw dan il-programm bejn dak li kienet is-sitwazzjoni fl-1995, fl-2008 u llum. Allura li nbidel huwa prattikament dawra sħiħa min-naħa tal-Gvern fuq il-pożizzjoni tiegħu! Ma nbidlitx in-natura tal-PFP, però nbidlet il-pożizzjoni ta’ dan il-Gvern. Allura nerġa’ ngħid li aħna f’pożizzjoni li llum nikkonfermaw li aħna favur li Malta tieħu sehem f’dan il-programm. Għal darb’oħra nikkonstataw li dan, bl-ebda mod, kif għidna tant żmien ilu, mhu qiegħed jinfrinġi l-klawsoli tal-Kostituzzjoni tagħna. Il-prinċipju fundamentali, kif jingħad tajjeb f’dan il-memorandum li għandna quddiemna huma proprju l-prinċipji li jsawru dan il-programm u li huma l-protezzjoni tad-drittijiet umani, li naħseb li lkoll kemm aħna naqblu magħhom; safeguarding of freedom, justice and peace through democracy. Naħseb li ma nistgħu qatt inkunu kontra li nieħdu sehem b’mod volontarju u fi programmi li jidhrilna li jippromwovu l-ħarsien tad-drittijiet tal-bniedem, li jippromovu l-libertà, li jipprovdu l-ġustizzja u li jipproteġu l-paċi.

Ministru, fuq il-punt ta’ liema temi qegħdin nikkonsidraw li nipparteċipaw fihom f’dak li għandu x’jaqsam mal-ITPP, kif għidt inti hemm għaxar setturi li ġew identifikati. Jien ma fhimtx taħt liema kappa minn dawn l-għaxar headings jaqa’ dak li inti ddiskrivejt bħala areas li nistgħu nikkoperaw fihom. Jiena fhimt li inti u l-Ministru Camilleri ddiskutejtu s-setturi li fihom naħsbu li għandna nfasslu l-ITPP tagħna. Fhimt għal-liema setturi qed talludi, però ma fhimtx taħt liema kappa jaqgħu mill-għaxar headings li għandna. U allura forsi tista’ telabora ftit fuq hekk. Grazzi. 

ONOR. IAN BORG: Fuq l-ewwel kumment tiegħek, filwaqt li nifhem u napprezza dak li għedt inti fuq id-deċiżjonijiet storiċi u kif spjegajt il-fatti, xtaqt nagħmel kjarifika żgħira għal min qiegħed isegwina. Aħna mhux se nidħlu fil-PFP illum għax ma konniex fih. L-aħħar biċċa tal-istorja hi li aħna sal-lum qegħdin fil-PFP għax il-Partit Laburista wkoll kien biddel il-pożizzjoni tiegħu lura fiż-żmien, u ċjoè bejn l-2008 u l-2012. Jiġifieri sal-lum qegħdin f’dan il-programm. Issa ġejna hawnhekk għax dan il-programm se jiskadi u rridu nġedduh. Hemm dimensjoni ġdida u jien qed inħeġġeġ lill-kumplament tal-Gvern sabiex f’dawk l-għaxar headings nipparteċipaw f’kemm nistgħu minnhom u f’kemm wieħed jara li se tkun ta’ benefiċċju għall-pajjiż, b’mod partikolari għal dawk l-entitajiet li qegħdin jippreparawna sabiex nilħqu dawk l-objettivi. 

Tajna eżempji konkreti f’dak li spjegajt. Ovvjament, għalhekk minn issa ‘l quddiem se jsiru n-negozjati taħt dawn l-għaxar headings, u niddeċiedu f’dak l-istadju taħt liema u b’liema goals jaqblilna nidħlu għalihom. Ovvjament se jkun hemm reviżjoni wara kultant żmien biex naraw x’qed jilħaq il-pajjiż minn dawk il-miri li stabbilixxa huwa stess. Għalhekk ukoll jien għidt li forsi jkun tajjeb li qabel niffirmaw il-ftehim, nerġa’ niġi hawnhekk u nagħtikom rendikont dwar liema minn dawn l-għaxar headings ħsibna li jkun tajjeb li l-pajjiż jidħol fihom u f’liema le. Ir-risposta se tkun qiegħda tiżviluppa as we go along in the coming weeks fuq dak li jkun qed jiġi nnegozjat.  

ONOR. BEPPE FENECH ADAMI: Naħseb li bħala Kumitat intom se terġgħu tiġu lura meta tkunu ... 

ONOR. IAN BORG: Hekk hu. Nitlob daqsxejn flessibbilità minħabba l-fatt li meta jkollna l-ftehim hemm il-possibilità li l-Parlament ikun qiegħed fil-vakanzi tas-sajf filwaqt li sal-aħħar ta’ Settembru rridu nkunu ffirmajna. Fil-każ naraw kif tista’ issir diskussjoni bejn Gvern u Oppożizzjoni u mbagħad tiġi formalizzata l-informazzjoni meta niltaqgħu ...

ONOR. BEPPE FENECH ADAMI: Nistgħu niltaqgħu wkoll waqt il-vakanzi tas-sajf. 

IĊ-CHAIRPERSON: Hawn aktar kummenti? (Onor. Membri: Le) Għaldaqstant nistgħu nqisu li hawn qbil unanimu fuq il-memorandum li ppreżenta l-Ministru Ian Borg. 

U issa ngħaddu għat-tielet item fuq l-aġenda tagħna.
DISKUSSJONI DWAR IR-RAPPORT ANNWALI 2022 TAL-KUNSILL GĦALL-MALTIN LI JGĦIXU BARRA MINN MALTA SKONT IS-SUB-ARTIKLU (2) TAL-ARTIKLU 7 TAL-ATT DWAR KUNSILL GĦALL-MALTIN LI JGĦIXU BARRA MINN MALTA (KAP. 515)

IĊ-CHAIRPERSON: Ngħaddu għad-diskussjoni fuq ir-rapport annwali 2022 tal-Kunsill għall-Maltin li jgħixu barra minn Malta u nsejjaħ mill-ewwel lis-Sur Joseph Xerri, Segretarju tal-Kunsill għall-Maltin li Jgħixu Barra minn Malta, ħalli jagħtina l-preżentazzjoni tiegħu.

IS-SUR JOSEPH XERRI (Segretarju tal-Kunsill għall-Maltin li Jgħixu Barra minn Malta): Sur President, wara sentejn fejn il-Kunsill kien qed jiltaqa’ biss virtwalment, f’Ottubru li għadda ltqajna b’mod fiżiku. Fost il-punti li tqajmu kien hemm suġġeriment biex iċ-ċertifikat taċ-ċittadinanza, minflok jintbagħat ġo envelop u daqshekk, issir ċerimonja u b’hekk nagħtuh daqsxejn importanza. Ikun hemm ħafna li jieħdu ċ-ċittadinanza Maltija. Issa ovvjament mhux se ġġiegħel lil kulħadd imur bilfors imma min irid imur, jista’ jmur għal din iċ-ċerimonja. 

Kien hemm suġġeriment ukoll li biex wieħed jieħu ċ-ċittadinanza jrid tal-inqas jattendi xi kors ħalli jkun jaf xi ħaġa dwar Malta. Madankollu sibna li taħt il-liġi ma nistgħux nagħmluha dik u minflok ġie deċiż li flimkien ma’ Heritage Malta nagħmlu ktieb li min imur għaċ-ċerimonja nagħtuh kopja tiegħu biex ikollu l-informazzjoni sħiħa dwar Malta. Rigward il-ħruġ tal-passaporti u t-tiġdid tal-passaporti kien hemm ilmenti minħabba li l-proċess jieħu fit-tul. Fil-każ ta’ tiġdid jintalbu dokumenti li diġà kienu qegħdin hemm. Kien hemm ukoll il-kwestjoni ta’ nies li jkollhom jivvjaġġaw fit-tul, u li xi kultant kien ikollhom anke jorqdu hemmhekk biex imorru l-ambaxxata u jġeddu l-passaport tagħhom. Dakinhar inkunu stedinna nies mid-dipartimenti konċernati biex jagħtuna l-pariri tagħhom. Waħda minnhom kienet li ħafna drabi japplikaw għall-passaport u ma jkunux applikaw għaċ-ċittadinanza doppja. Jekk dak li jkun ma jkunx applika għaċ-ċittadinanza doppja, ma jistax jieħu l-passaport. 

Rigward l-ambaxxata ressqu suġġeriment biex jidħol fl-istampa l-Kunslu Ġenerali però minħabba sigurtà, u t-tieni peress li mhuwiex Commissioner of Oaths, dan il-proċess ma jistax jagħmlu. Biss wieħed jista’ japplika bil-posta jew inkella billi jibgħat email, basta jkollu kollox up to date u ffirmat. Reġa’ beda jaħdem il-Consul On The Move. Dan konna diġà tkellimna fuqu darb’oħra. Permezz tagħha din, minflok in-nies imorru l-ambaxxata, hija l-ambaxxata, permezz tal-uffiċjali tagħha, li jmorru bl-apparat tagħhom fejn ikun hemm bżonn u jagħmlulhom ix-xogħol kollu tal-passaport. 

Kellna wkoll ir-reviżjoni tal-linji gwida tal-kunsilli reġjonali li issa ġew imwaqqfa u bdew jaħdmu. Wara sena jaħdmu sibna li kien hemm bżonn li jsir xi tibdil fil-linji gwida u dawn saru. Ġew diskussi u approvati waqt il-laqgħa. Saret reviżjoni tal-Abbozz ta’ Liġi Nru 20 tal-2011. Ilna naħdmu ħafna fuqu u fl-aħħar laqgħa li kellna ġie diskuss. Tajna ċans ieħor lill-membri sabiex jibagħtu l-kummenti tagħhom fuq l-aħħar abbozz ta’ liġi li kellna. Issa għandna l-aħħar abbozz ta’ liġi li qiegħed quddiem il-unit legali biex meta jiġi approvat jaqbad il-proċess tas-soltu biex jasal il-Parlament u nisperaw li jkun approvat. 

Rigward l-elezzjonijiet lokali nissuġġerixxu li ssir bi prova bħalma saret il-votazzjoni fir-Renju Unit tal-Maltin għall-Parlament Ewropew, biċ-ċans li jivvutaw mingħajr ma jinżlu Malta imma jmorru l-ambaxxata. Ovvjament, minbarra l-problemi loġistiċi hemm ukoll il-bżonn tal-ftehim taż-żewġ partiti għax ma nistgħux nimxu ‘l quddiem inkella. Rigward it-trasport bl-ajru għar-Renju Unit kien hemm talba biex ikun hemm iktar titjiriet għal dan il-pajjiż. Skont rappreżentant tal-Awtorità tat-Turiżmu ġejna informati li qegħdin jaħdmu fuqha din, mhux biss mal-AirMalta imma anke ma’ linji tal-ajru oħra.  

Talbu wkoll biex id-diaspora tkun tista’ tgawdi minn taħdidiet, attivitajiet kulturali, eċċ, li jsiru Malta. Hawnhekk kellna Heritage Malta li informatna li diġà għandhom affarijiet li jistgħu jidħlu fuq il-website tagħhom. Ħadu wkoll inkonsiderazzjoni s-suġġeriment li sar mill-membri tal-Kunsill biex dawn l-attivitajiet, esebizzjonijiet, eċċ., jintwerew fuq Youtube biex ikunu jistgħu jarawhom minn hemmhekk. Qed isiru taħditiet biex Heritage Malta, flimkien mad-Direttorat għas-Servizzi Konsulari u għall-Maltin li Jgħixu Barra minn Malta, ċerti programmi jittellgħu wkoll fuq is-sotto-sit tal-Ministeru ddedikat għall-Maltin li jgħixu barra. 

Milli jidher ma nistgħux insewwu l-problema tan-nuqqas tal-kleru. Ħafna mill-Maltin, speċjalment f’postijiet kbar bħall-Awstralja, l-ewwel nies li marru f’dan il-pajjiż fittxew qassis Malti. Issa l-qassisin Maltin naqsu ħafna minn hemm u għalhekk morna l-Kurja u ddiskutejna magħha din il-problema. Imma milli jidher anke Malta għandna problema ta’ nuqqas ta’ qassisin. Dawn il-Maltin li jgħixu l-Awstralja, tant xtaqu li jkollhom qassis, speċjalment dawk li qegħdin ġo South Wales, li offrew pakkett sħiħ; karozza, l-ikel, kollox, lil dak il-qassis li jitla’ hemmhekk. Billi dan iż-żmien il-qassisin imorru jagħmlu esperjenza x’imkien għal sitt xhur, sar suġġeriment ieħor li dawn jagħmlu l-esperjenza tagħhom l-Awstralja. Imma ma nistgħux nimxu ‘l quddiem fuq din.  

IĊ-CHAIRPERSON: Grazzi. Issa nsejjaħ lis-Sur John Buttigieg, Direttur għas-Servizzi Konsulari u l-Maltin li Jgħixu Barra minn Malta.

IS-SUR JOHN BUTTIGIEG (Direttur għas-Servizzi Konsulari u l-Maltin li Jgħixu Barra minn Malta): Xtaqt nagħmel korrezzjoni żgħira fuq il-ktieb taċ-ċittadinanza għax kien hemm żvilupp li seħħ wara li sar ir-rapport. Il-ktieb ma komplejniex naħdmuh ma’ Heritage Malta minħabba li kellhom load kbira ta’ xogħol u ma setgħux jaqduna fil-ħin. Għalhekk kellna mmorru għal option oħra. Fil-fatt il-ktieb qiegħed diġà f’idejna u lest biex jiġi shipped. L-ewwel shipment se jsir fil-ġranet li ġejjin lejn l-Awstralja. 

Mhux qed neskludu li l-ewwel ċerimonja tal-għoti taċ-ċittadinanza Maltija ssir waqt il-Consul on the Move. Kellna t-target li l-ewwel ċerimonji jsiru fil-Jum Nazzjonali f’Settembru 2023, biss l-indikazzjoni li qed jagħtuna minn Camborough hi li x’aktarx iċ-ċerimonja tiġi antiċipata waqt il-Consul on the Move. Tajna wkoll iċ-ċans li dawn iċ-ċerimonji, jekk ikun hemm id-domanda, għax kif qal is-Sur Xerri din mhijiex xi ħaġa obbligatorja imma hija volontarja, jekk ikun hemm id-domanda għalihom, jibdew isiru diversi drabi matul is-sena. U dawn ikunu jistgħu jsiru fil-Kummissjoni Għolja, fil-konsolati ġenerali u jekk ikun hemm bżonn anke fl-uffiċċju tal-konsolati onorarji u waqt iż-żjarat tal-Consul on the Move. Naturalment jiddependi dejjem fuq id-domanda li jkollna. 
Il-konvenzjoni hija fenomenu li evolva mill-1969 lil hawn, meta kienet tiġi organizzata mill-Kummissjoni Emigranti. Jekk mhux sejjer żball fl-2001 kienet bdiet issir bi sħab mal-Ministeru tal-Affarijiet Barranin. F’dawk iż-żminijiet il-konvenzjoni kienet popolari ħafna mal-Maltin li jgħixu barra minn Malta, b’mod speċjali fl-iktar postijiet fejn għandna komunitajiet Maltin kbar, bħalma għandna l-Awstralja, il-Kanada u l-Amerika. Dan il-fenomenu, aktar ma beda jgħaddi ż-żmien, aktar bdejna ninnutaw li beda jonqos fil-popolarità tiegħu. Ir-raġuni hi li l-emigranti li kienu jattendu jew li jixprunaw il-bżonn li ssir din il-konvenzjoni, illum jaqbżu t-80 sena, b’uħud minnhom mietu wkoll, u allura l-ġenerazzjonijiet taż-żgħażagħ illum ma tantx qegħdin juru ħeġġa għal dawn it-tip ta’ konvenzjonijiet. 

Fl-2015 il-Ministeru kien issussidja l-pakkett biex min huwa interessat li jiġi jkollu t-titjira sussidjata mill-Ministeru. Personalment dik hija xi ħaġa li ma tantx naqbel magħha għax jekk inti għandek interess ġenwin f’xi ħaġa ma toqgħodx tistenna s-sussidju biex tattendi għaliha. Biss dak iż-żmien is-sussidju kien jeżisti. Fl-2019 konna bdejna naħdmu biex nagħmlu l-konvenzjoni fl-2020 imma faqqgħet il-pandemija u kellna nwaqqfu kollox. Biss, mill-indikazzjonijiet li kellna dak iż-żmien, diġà konna bdejna naraw li n-numru ta’ reġistrazzjonijiet kienu baxxi ħafna biex tagħmel konvenzjoni ta’ din il-portata. Allura l-messaġġ li ntbagħat lill-Kunsill kien li l-konvenzjoni ssir ġaladarba l-oġġettivi tal-Kunsill ikunu ntlaħqu kollha. Ma jagħmilx sens li mmorru għall-konvenzjoni jekk l-oġġettivi primarji li jkun qabel fuqhom il-Kunsill ma jkunux intlaħqu. 

Ġaladarba jkunu ntlaħqu l-oġġettivi primarji, u allura jkollna għalxiex nagħmlu reżivjoni ta’ dak li għamilna fis-snin ta’ qabel, u nkunu nistgħu nippjanaw għall-futur, hemmhekk tkun tagħmel sens li ssir il-konvenzjoni. Ovvjament il-problema tibqa’ l-attendenza għax mill-feelers li għandna jidher li għadhom interessati dik il-faxxa ta’ nies li għadhom marbutin ħafna mal-clubs, mal-organizzazzjonijiet tal-Maltin li jgħixu f’dawn il-postijiet partikolari, b’mod speċjali l-Awstralja, il-Kanada, l-Amerika u l-Ingilterra. Imma mbagħad meta niġu għall-ġenerazzjonijiet iżgħar hija diffiċli ħafna biex tipperswadi lil dawn iż-żgħażagħ sabiex jattendu. Ma neskludix li n-numri, meta niġu biex norganizzaw konvenzjoni ta’ din it-tip, tkun waħda baxxa iktar milli nixtiequ. 

IS-SUR JOSEPH XERRI: Forsi nistgħu nalludu ftit għall-Forum taż-Żgħażagħ ukoll.

IS-SUR JOHN BUTTIGIEG: Fil-fatt is-sena l-oħra, bħala parti mill-attentat tagħna sabiex inħajru ġenerazzjonijiet iżgħar jagħmlu kuntatt magħna, żgħażagħ ta’ dixxendenza Maltija li jgħixu barra, organizzajna youth forum virtwali. Il-Ministeru investa fih b’mod sostanzjali u sar ir-reklamar għalih. L-ambaxxati tagħna ħadu sehem dirett sabiex ixerrdu l-kelma. Qabel għamilna dan il-forum għamilna wkoll stħarriġ fejn tlabna żgħażagħ bejn is-16 u t-30 sena sabiex jirrispondu dan l-istħarriġ biex inkunu nafu ftit jekk hemmx interess f’dawn it-tip ta’ inizjattivi. Is-survey kien imwieġeb minn 150 ruħ minn 21 pajjiż minn madwar id-dinja u 67% ta’ dawk li wieġbu dan is-survey urew interess li jekk isir forum virtwali jattendu għalih. U dan imliena bil-kuraġġ. 

It-temi kienu indikati fis-survey dwar liema temi jixtiequ jiddiskutu u kienet sorpriża għax it-temi baqgħu l-istess temi tal-ġenerazzjonijiet ta’ qabilhom u ċjoè il-lingwa Maltija, il-wirt nazzjonali u l-kultura, jiġifieri kienu temi li lilna tawna sodisfazzjon għax konna qegħdin naħsbu li se jkunu xi suġġetti differenti. Madankollu meta organizzajna dan il-forum it-turnout kien baxx ħafna, jiġifieri kien ta’ bejn 18 u 20 persuna! Il-ħinijiet għamilniehom skont it-time zones – fl-12.15 a.m. - biex inkunu ċerti li qegħdin nilħqu kemm jista’ jkun time zones imbiegħda. Imma xorta waħda l-attendenza kienet waħda fqira ħafna u allura l-mistoqsija dejjem tkun dik li semmejt f’din il-fora; aħna qed nagħmlu minn kollox biex ninkoraġġixxu d-diaspora Maltija sabiex tintegra u jagħmlu kuntatt magħna imma min-naħa l-oħra hemm dak l-għatx għal dawn l-affarijiet? 

Meta titkellem ma’ kollegi barranin jgħidulek l-istess ħaġa tiġri f’pajjiżi oħra u, biex inkunu realistiċi, l-uniku mod kif dixxendenti Maltin jinteressaw ruħhom biex jagħmlu kuntatt ma’ Malta huwa billi jiksbu l-passaport Malti ħalli jkollhom aċċess għall-pajjiżi tal-Unjoni Ewropea. Dik hija ħasra. Kif jgħid l-Att li jwaqqaf il-Kunsill tal-Maltin li jgħixu barra għandna l-obbligu, permezz tal-Kunsill li huwa awtonomu, li nkomplu nisħqu u naħdmu sabiex inxerrdu l-kultura u l-identità Maltija fost id-diaspora Maltija madwar id-dinja li n-numru stmat huwa ħafna aktar min dak li hawn hawn Malta. U allura huwa tajjeb li nkomplu nipprovaw b’mezzi differenti kif nistgħu nattirawhom biex jagħmlu kuntatt magħna b’mod effettiv. 

Fil-fatt, f’Ġunju tas-sena l-oħra nedejna formola People of Value Form. Din il-formola indirettament qiegħda toqtol il-formola li diġà hemm fl-Att li hija l-Form P. Il-Form P hija for prominent people imma l-Kunsill minn dejjem ma qabilx fuq l-interpretazzjoni ta’ min hu prominenti. Kulħadd iħossu prominenti u allura morna għal din il-formola li hija aktar inklussiva. Għamilnieha bil-kategoriji, jiġifieri bil-kategoriji ta’ professjoni, ta’ skills, daħħalna l-missjonarji wkoll għax kif jaf kulħadd barra minn Malta għandna numru sostanzjali ta’ missjunarji jaħdmu f’diversi pajjiżi. U allura pprovajna ndaħħlu l-faxex kollha, u fejn ma kienx hemm kategorija għamilna “other” biex min forsi qabżilna jirreġistra taħt “other”. Sal-lum daħlu ‘l fuq minn 100. Again, in-numru ta’ reġistrazzjonijiet mhuwiex daqshekk inkoraġġanti.

Xi ħaġa li forsi tistona hija li meta jkun hemm żjarat presidenzjali jew uffiċjali l-Maltin ta’ barra jilqgħu d-dinjitarji tagħna b’mod tajjeb, b’mod entużjast, imma hija faxxa waħda minn dawn id-diversi livelli ta’ Maltin li jgħixu barra li ssibhom f’dawn it-tip ta’ okkażjonijiet. Il-parti l-oħra, jiġifieri d-dixxendenti tal-Maltin li ma twieldux Malta, ftit li xejn jattendu għal dawn it-tip ta’ attivitajiet. 

IS-SUR JOSEPH XERRI: Kellna diskussjonijiet ma’ Transport Malta għaliex ħafna min-nies li jiġu holiday hawn Malta jistaqsuna għalfejn m’għandux ikollhom id-dritt li jirkbu l-karozza tal-linja b’xejn huma wkoll! Dak id-dritt issa ngħatalhom u kull min huwa ċittadin Malti u għandu l-passaport jista’ japplika biex jivvjaġġa b’xejn. (Interruzzjonijiet) Saret ukoll talba mill-iskejjel tal-Maltin li jgħixu barra biex nibagħtulhom il-kotba. L-Aġenzija għal-Litteriżmu tal-Adulti tatna ħafna kotba li diġà ntbagħtu u tqassmu. 

IĊ-CHAIRPERSON: Aktar mistoqsijiet? L-Onor. Beppe Fenech Adami. 

ONOR. BEPPE FENECH ADAMI: Naħseb li bħalissa l-ikbar fenomenu li qegħdin ngħixu fih bħala pajjiż huwa l-ammont kbir ta’ żgħażagħ li jiddeċiedu li jitilqu minn Malta - għal ħafna raġunijiet li ma jaqgħux taħt id-definizzjoni ta’ nies li emigraw – sabiex jistudjaw jew inkella sabiex jaħdmu ma’ kumpaniji Maltin mifruxin barra minn Malta u f’istituzzjonijiet Ewropej. Hawn din ir-realtà llum, u naħseb li hawn faxxa kbira ta’ Maltin pjuttost żgħażagħ li qegħdin jaqgħu fid-definizzjoni ta’ Maltin li jgħixu barra minn Malta. U minn dak li qed nara fir-rapport, ma naħsibx li aħna strutturati sabiex nilqgħu dawn in-nies. Nifhem u napprezza li min mar l-Awstralja 50 sena ilu, illum għandu t-tfal u t-tfal għandhom it-tfal. Nista’ nifhem li t-tifel tat-tifel ta’ Malti li mar l-Awstralja fl-1963 ma tantx għandu interess kbir fuq Malta, però, żgur li għandek faxxa kbira ta’ żgħażagħ, li fil-fehma tiegħi huma eluf, li minkejja li emigraw ma jaqgħux fid-definizzjoni tradizzjonali ta’ emigranti. Jiġifieri dawn mhumiex bħall-emigrant li mar l-Awstralja imma telqu mill-pajjiż għal ftit żmien. 

Għaldaqstant inħeġġeġ lil dan il-kumitat sabiex jindirizza din ir-realtà għax naħseb li dan huwa fenomenu tal-lum u se jkompli jikber fix-xhur u fis-snin li ġejjin, b’eluf kbar ta’ żgħażagħ li qed jitilqu minn Malta u li jekk jitilfu kull kuntatt u kull interess f’Malta, jekk jiġu jaqgħu u jqumu minn dak kollu li jseħħ f’Malta, naħseb li hemmhekk verament inkunu qed nitilfu asset importanti għax illum, ir-realtà tad-dinja hi li anke jekk jibqgħu hemm, għandhom value added kbir għal Malta anke waqt li qegħdin hemmhekk. Allura naħseb li tajjeb bħala kumitat tindirizzaw din ir-realtà ukoll. 

IĊ-CHAIRPERSON: Grazzi. L-Onor. Naomi Cachia. 

ONOR. NAOMI CACHIA: Jiena fuq l-istess punt xtaqt nitkellem; fir-rigward tal-forum virtwali li għamiltu għaż-żgħażagħ hemm il-ħsieb li terġgħu tirrepplikawh jew tbiddlu l-format tiegħu? 

IS-SUR JOSEPH XERRI: Hemm il-ħsieb u se neħduha inkonsiderazzjoni għax pereżempju m'attenda ħadd mill-Ingilterra u mill-Ewropa. Il-kwestjoni hi li pprovajna nolqtu ż-żewġ naħat imma spiċċajna li Malta, biex konna hemm kien nofsillejl u, agħar minn hekk, kien is-Sibt meta x’aktarx li s-Sibt f’nofsillejl iż-żgħażagħ kienu xi mkien ieħor! Għalhekk se nbidlu l-liġi. II-liġi se nibdluha għax meta saret kienet qed timmira għal dawk l-emigranti li ngħidulhom emigranti u allura l-liġi rridu nġibuha … L-isem tal-Kunsill mhuwiex l-emigranti imma huma l-Maltin li jgħixu barra minn Malta u, fil-fatt, għandna rappreżentanti tal-EU fil-Kunsill. 

IĊ-CHAIRPERSON: Is-Sur Buttigieg. 

IS-SUR JOHN BUTTIGIEG: Xtaqt inwieġeb għall-mistoqsija tal-Onor. Beppe Fenech Adami. Iva, il-Maltin li siefru fuq xogħol jew marru jaħdmu ma’ istituzzjonijiet barranin Ewropej aħna nqisuhom bħala parti mid-diaspora tal-Maltin li jgħixu barra minn Malta. Ħafna minnhom il-bażi tagħhom għadha Malta, jiġifieri għalkemm marru jaħdmu barra minn Malta, ma telqux kollox bħalma għamlu l-antiki. L-għeruq tagħhom dawn in-nies għadha Malta. U dawk iva, għandna kuntatt magħhom. Hemm minnhom li għandhom interess u hemm minnhom li jgħidulek li huma Maltin, li mhux qegħdin ‘il bogħod minn Malta, u li jiġu spiss Malta għal holiday,u allura ma jħossuhomx daqshekk distakkati minn Malta jew li jħossu nostalġija għal Malta bħalma għandhom dawk li telqu fis-snin 50, li għalihom kważi time stood still u kollox baqa’ l-istess bħal meta telqu minn dan il-pajjiż. 

Dawn in-nies għad għandhom kuntatt ma’ Malta, jafu x’inhu għaddej, għandhom il-familja u l-ġenituri tagħhom hawnhekk, jiġifieri r-realtajiet tal-evoluzzjoni tal-Maltin li jgħixu barra qed tinbidel, kif qed tgħid inti, għax hemm ħafna żgħażagħ li qegħdin jagħmlu esperjenzi ta’ xogħol barra minn Malta, b’mod speċjali fi Brussell. Fil-forum li jmiss se nkunu qegħdin nindirizzawhom billi niffokaw fuq l-Ewropa din id-darba u se nkunu aktar integrattivi billi nistiednu Maltin li jgħixu Malta u organizzazzjonijiet ta’ Maltin li huma attivi fil-pajjiżi madwar id-dinja, b’mod speċjali fl-Ewropa. Qegħdin nantiċipaw li l-attendenza tkun waħda aktar inkoraġġanti. 

Tajjeb ngħid ukoll ħalli nkun korrett f’kollox li l-Youth Forums norganizzawhom dejjem bi sħab mal-Aġenzija Żgħażagħ għax huma għandhom l-esperjenza maż-żgħażagħ.  Issa mhux biex inwaħħal fihom imma l-ħin u l-ġranet huma ssuġġerewhom għax għandhom esperjenza li tindikalhom li dawk il-ġranet ikunu aktar aċċessibbli għaż-żgħażagħ minn ġranet oħra. 

IĊ-CHAIRPERSON: L-Onor. Naomi Cachia. 

ONOR. NAOMI CACHIA: Meta nitkellmu dwar iż-żgħażagħ għodda importanti ħafna hija l-media soċjali. Naf li l-Awstralja hemm persuna ta’ dixxendenza Maltija li qed tuża l-media soċjali biex tagħmel kontenut li jirrelata ħafna mal-Maltin u għandha following tajjeb ħafna. (Interruzzjonijiet) Iva, Carmen jisimha. Tajba ħafna u naf li kienet mistiedna wkoll fuq it-televixin, jiġifieri forsi tistgħu tikkuntattjawha ftit u tużaw il-platform tagħha għax għandha following tajjeb ħafna. Naħseb li m’hemmx x’titlef billi tikkomunikaw magħha u tistidnuha. Apparti hi hemm ukoll ġuvni. Dawn huma tfal ta’ persuni emigranti Maltin li fihom hemm il-passjoni. 

IS-SUR JOHN BUTTIGIEG: Meta xi ħadd jgħidli li ġejjin xi żgħażagħ holiday Malta, sirt ngħidilhom biex niltaqa’ magħhom. L-ewwel nett biex nurihom li jiena napprezza ħafna li huma dixxendenti Maltin u t-tieni, nieħu l-okkażjoni sabiex inħeġġiġhom ixerrdu l-kelma u ngħidilhom x’inizjattivi jkunu għaddejjin bħalissa u x’formoli għandhom jimlew. Ovvjament hemm minnhom li għandhom entużjażmu kbir. Issib minn kollox. Issib min jgħidlek li ma jridx ikollu x’jaqsam aktar ma’ Malta u hemm min ikun irid iżomm kuntatt. 

IĊ-CHAIRPERSON: Grazzi. Temmejna d-diskussjoni fuq ir-rapport annwali tal-2022 tal-Kunsill tal-Maltin li Jgħixu Barra minn Malta. Hemm xi affarijiet oħra? (Onor. Membri: Le) Għaldaqstant eżawrixxejna l-aġenda li kellna llum u b’hekk niddikjara din il-laqgħa magħluqa. 

Fil-5.53 p.m. il‑Kumitat aġġorna għal data li kellha tiġi kkomunikata aktar tard.

